
Shri Rama Saptarshi Stotram

శ్రీరామసప్తర్షిస్తోత్రమ్  

కాశ్యపః –
నిత్యం కిం ధావసి చలవిషయాననుభవితుం సుఖలేశాభాసానురుతరదుఃఖానతి-
దుఃసహానత్యన్తాయాసానంహోమూలానుగ్రభయఙ్కరరౌరవాదినారకగతిహేతూనేతానపి
పరిహర సీతాపతిమాశు పరిచరేశం భో చేతః శ్రీరామం  భజ శరణమ్ ॥
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥ ౧॥
అత్రిః  –
బహువిధపాపవశాదిహనానాయోనిషు జన్మమృతిర్యో దేహీ దైవాదుత్తమమానుషపూరుష
విప్రదేహవిద్యాసమ్పన్నోఽపి  బ్రహ్మణి  పరమే విముఖో దుఃఖీ దుర్విషయైషీ  నశ్యతి
తృణకబలస్వీకరణే కాలే పశురివ రోమన్థం  కుర్వన్ భో చేతః శ్రీరామం  భజ శరణమ్ ।
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥౨॥
భరద్వాజః–
ఉపర్యుపరి మనోరథజాలం విద్వానపి కామయతే యతతే పుత్రమిత్రకలత్రాదిషు    నిర్వేదం
నైతి  కామకామీ విద్యాసమ్పత్కులధనసౌభగయౌవనగర్వపర్వతాధిరూఢో మూఢః
పశ్చాదన్ధే తమసి పతేదవశోఽన్యోఽన్ధుమివ  భో చేతః శ్రీరామం  భజ శరణం భజ
రఘురామం శరణమ్ ॥
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥ ౩॥
విశ్వామిత్రః  –

అరిషడ్వర్గం  జహి తృష్ణామపి మాయావిలసితమిదమితిబుద్ధ్వా  దుర్జనసఙ్గతిమతిదూరీకురు 
సజ్జనమాశ్రయ   భో పరధనపరదారాభిరతిం త్యజ పారలౌకికం ధర్మం పరిచిను
పద్మాపతిపదపద్మం సేవ(య)(స్వ) బన్ధవిముక్త్యై   భో చేతః శ్రీరామం  భజ శరణమ్ ॥

శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥ ౪॥
గౌతమః –
᳚కర్ణాకర్ణయ   వైదేహీవరవర్ణనీయగుణవన్దితచరితం    నయనాలోకయనయననలినముఖసున్దరేన్దుబిమ్బం 
మస్తక సంస్తుతమహిమానం నమ కస్తూరీనికరాకారంహస్తయుగార్చయహరిపదమమలం
హ్యవనీపాలమినకులరత్నం భో చేతః శ్రీరామం  భజ శరణం భజ రఘురామం శరణమ్
॥
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥ ౫॥
జమదగ్నిః –
పరాపవాదం పరిహర జిహ్వే పారుష్యం చానృతమపి మా వద సఙ్కీర్తయ కేశవ
నారాయణ దామోదర కృష్ణ నరహరే వైకుణ్ఠాధిప   లక్ష్మీవల్లభ  బుధజనమానసమన్దిర
సీతానాయక దశరథనన్దన  ఇతి సతతం భో చేతః శ్రీరామం  భజ శరణమ్ ॥
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥౬॥
వసిష్టః  –
నిత్యానన్దం  సత్యమనన్తం బ్రహ్మ  పరాత్పరమవ్యయమమలం నిత్యం శుద్ధం  బుద్ధం
శాశ్వతమప్రమేయమనాద్యన్తం  సర్వాసాముపనిషదామర్థోఽయం  శ్రీరామః  సీతాపతిరితి
చతురాననశివహైమవతీజపసర్వస్వం  మన్త్రం  భో చేతః శ్రీరామం  భజ శరణం భజ
రఘురామం శరణమ్ ॥
శ్రితచిన్తామణిమతికరుణాకరమరిహరమురుతరశరకోదణ్డం   భో చేతః శ్రీరామం  భజ
శరణమ్ ॥ ౭॥
ఏవం స్తుత్వా రామచన్ద్రం  మునీన్ద్రాః
ప్రత్యేకం  తే భక్తినమ్రాస్తదానీమ్   ।
ఆపన్నార్తిధ్వాన్తభానుం ప్రపన్నా -
స్తూష్ణీమాసన్  రామపాదైకనిష్ఠాః   ॥౮॥
ఇతి శ్రీరామసప్తర్షిస్తోత్రం    సమ్పూర్ణమ్  ।

